
Dell’AneideCanto iv.





85.





Tu sì figlio a lo chiappo, che te’mpenna,

E non de Cetarea, razza de guitto:

Ne da Dardano maje credo, che scenna

(Ne miente) la toa razza pe deritto,

Dintro de quacche grotta la chiù orrenna

Gnenetato lo Caucaso t’hà schitto;

E le tigre d’Ircania t’allattaro,

Dannote latte nò, mà fele amaro.






86.





Che dessimmolo chiù, potta d’aguanno

Che aspettare se pò chiu peo de chesto?

Fuorze a lo chianto mio lo gran tiranno

Pigliato havesse no sospiro ’n priesto?

Fuorze, hà mostrato a lo crodele affanno

De st’arma affritta chillo core agriesto

N’huocchio piatuso, o quacche lacremella!

Core d’urzo, a me chesso? o chesta è bella!






87.





De quale m’haggio chiù da lamentare

De tanta perrarie? Giove, Giunone,

No le vedite ne? l’hai da pagare

Ste guittarie a pena de taglione.

Và tẹ fida a sto munno! io ’ncoronare

No jettato da ss’onne, pezzentone

Senza pedale, e mò la mala razza

Manco m’ajutarria co na sputazza!






88.





Io le sarvaje sse quatto felluchelle;

E ssi compagne suoi, ssi malandrine

Muorte de famme, ssi sfratta panelle,

Le forzetaje co piette de galline.

Che furia, ch’haggio! e mò, che scuse belle,

Ca vole accossi Ăpollo, e li destine,

L’Aracole de Licia, e lo Tronante,

E Mercurio, e cocozza; uh che forfante!

